
1. Ընթացիկ իրավիճակը և իրավական ակտի ընդունման անհրաժեշտությունը
	Հայաստանի Հանրապետությունը, որպես Առողջապահության համաշխարհային կազմակերպության (ԱՀԿ) անդամ երկիր, Միջազգային առողջապահական կանոնների (2005) համաձայն՝ պետք է զարգացնի  լաբորատոր համապատասխան կարողություններ՝ հանրային առողջապահության ոլորտում «միջազգային նշանակության արտակարգ իրավիճակ ներկայացնող դեպքերը» ժամանակին բացահայտելու և արագ արձագանքելու համար։
Միաժամանակ՝ լաբորատոր պատշաճ կարողությունները երաշխավորում են հիվանդությունների ճշգրիտ, հավաստի և ժամանակին ախտորոշում, ինչը հանդիսանում է կարևոր նախապայման հիվանդությունների արդյունավետ բուժման, ինչպես նաև դրանց տարածման և կանխարգելման գործում: 
«Առողջապահության ոլորտի լաբորատոր համակարգի զարգացման ռազմավարությունը և դրանից բխող 2023-2026 թվականների միջոցառումների ծրագիրը հաստատելու մասին» ՀՀ կառավարության որոշման նախագիծը (այսուհետ՝ Նախագիծ) մշակվել է  ի կատարումն  Հայաստանի Հանրապետության կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման հավելված N 1-ի «Առողջապահության նախարարություն» բաժնի 17.1 կետի:
[bookmark: _Hlk134204191]	 Առողջապահության ոլորտի լաբորատոր համակարգի զարգացման ռազմավարությունը և դրանից բխող 2023-2026 թվականների միջոցառումների ծրագիրը (այսուհետև՝ ծրագիր) առաջիկա 2023-2026 թվականների համար ներառում է Առողջապահության ոլորտի լաբորատոր համակարգի զարգացման առաջնահերթությունները և դրանց հասնելու համար հիմնական գործողությունները:
Ծրագրով նախատեսվում է. 	
1. Լաբորատոր գործունեության ոլորտների լիցենզավորման հիմնական պահանջների  արդիականացում՝ միջազգային չափանիշներին համապատասխան.
2. Լաբորատոր որակի ապահովման նպատակով լաբորատորիաներում կադրերի վարման ընթացակարգերի և լաբորատոր ոլորտի մասնագետների պաշտոններին ներկայացվող նվազագույն պահանջների (օրինակելի պաշտոնների նկարագրերի) սահմանում. 
3. Լաբորատոր գործունեություն իրականացնող մասնագետների համար նախատեսված  կրթական ծրագրերի արդիականացում՝ հիմնված լաբորատոր մասնագետների կրթական կարիքների գնահատման վրա, ներառելով լաբորատոր որակին ու կենսանվտանգությանն առնչվող պահանջները.
4. Լաբորատորիաներում չափման միջոցների, սարքերի և սարքավորումների չափագիտական հսկողության գործընթացների բարելավում՝  Հայաստանի Հանրապետության չափումների միասնականության համակարգի և անհրաժեշտ տրամաչափարկման լաբորատոր կարողությունների զարգացմամբ: 
5. Լաբորատոր կարողությունների վերաբերյալ թվայնացված, կանոնակարգված և համապարփակ տեղեկատվության հասանելիության ապահովում. 
6. Լաբորատորիաների գործունեության որակի ու անվտանգության ապահովում՝ լաբորատոր շենք-շինություններին և ենթակառուցվածքներին ներկայացվող քաղաքաշինական նորմերի սահմանմամբ.
7. Լաբորատոր հետազոտությունների ֆինանսական ինքնարժեքի հաշվարկման գործընթացի միասնական մոտեցման և լաբորատոր ծառայությունների գնարժեքի հիմնավորման մեթոդաբանության սահմանում.
8. Լաբորատոր գործունեությանն առնչվող ՀՀ օրենսդրության և դրա արդիականացման վերաբերյալ շահառու կողմերի իրազեկվածության ապահովում.
9. Լաբորատոր ախտորոշիչ բժշկական օգնության և սպասարկման գործունեություն իրականացնող  կազմակերպությունների ռեեստրի ձևավորում և վարում և վերջինիս վերաբերյալ տեղեկատվության հասանելիության ապահովում շահառուներին.
10. Լաբորատոր գործունեության և որակի ապահովման իրավական հիմքերի ներդաշնակեցում միջազգային պահանջներին՝ լաբորատոր-ախտորոշիչ ծառայության որակի բարձրացման և արդյունքների փոխճանաչելիության ապահովման նպատակով.
2.  Առաջարկվող կագավորումների բնույթը   
Նախագծով սահմանվում են առաջիկա 2023-2026 թվականների համար առողջապահության ոլորտի լաբորատոր համակարգի զարգացման առաջնահերթությունները և դրանց հասնելու համար հիմնական գործողությունները:
3.   Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխության մասին
Նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախuերի և եկամուտների էական ավելացում կամ նվազեցում չի նախատեսվում:   
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Առողջապահության նախարարի հրամանով ձևավորված աշխատանքային խմբի կողմից: 
5. Ակնկալվող արդյունքը
Առողջապահության ոլորտի լաբորատոր համակարգի զարգացման արդյունքում՝ կբարելավվի  լաբորատոր ծառայությունների որակը, վերջիններիս ներկայացվող ազգային օրենսդրության պահանջները կներդաշնակեցվեն միջազգային չափանիշներին, կբարձրանա լաբորատոր ծառայությունների նկատմամբ հանրային վստահությունը և լաբորատոր արդյունքների կշիռը՝ հանրային առողջության պահպանման գործում, կհզորանան հանրային առողջապահական համաճարակաբանական դիտարկման համակարգի լաբորատոր կարողությունները, կներդրվեն ֆինանսական կայուն մեխանիզմներ՝ լաբորատոր հետազոտությունների գնարժեքը հաշվարկելու համար, կսահմանվեն լաբորատոր գործունեություն իրականացնող կազմակերպությունների շենքային և ենթակառուցվածքային պայմանների նոր պահանջներ, ինչը կբարձրացնի նշված գործունեության որակն ու անվտանգությունը, կներդրվի լաբորատոր կարողությունների վերաբերյալ թվայնացված, կանոնակարգված և համապարփակ տեղեկատվական ռեեստր:
6. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը մշակվել է ի կատարումն Հայաստանի Հանրապետության կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշման հավելված 1-ի «Առողջապահության նախարարություն» բաժնի 17.1 կետի:   
